
Fyrisøgn.

Leygardagin fóru vit heim á Teigar at standa á skoytum. Tað var ógvuliga stuttligt.
Summi vildu heldur fara út á vatnið at aka; men abbi sigur, at hagar mugu vit ikki fara; og so skreiddu vit á vegnum, sum vit plaga.
Fyrr plagdu tey at standa á skoytum á vatninum; men so datt ein drongur ígjøgnum ísin; og Egil og Bogi søgdu, at høvdu teir ikki verið har, so druknaði hann. Men teir kastaðu honum ein frakka og drógu hann inn á land. Síðan tá hevur eingin ikið á vatninum.
Næstan øll børnini eiga jarnskoytur; men tær, sum eg eigi, og eisini tær, sum Regin eigur, eru av træ. Tað ger kortini einki, tí tær eru góðar fyri tað. Í fyrstuni dugdi eg heldur illa at standa á skoytum; men um kvøldið dugdi eg bara heilt væl.

